ВАСІЛЬ БЫКАЎ. «ЖУРАЎЛІНЫ КРЫК». ПАГЛЫБЛЕНАЯ ХАРАКТАРЫСТЫКА ГЕРОЯЎ АПОВЕСЦІ

Мэта ўрока: вучыць васьмікласнікаў вобразна мысліць, асэнсавана выказваць свае погляды на герояў, знаходзіць у тэксце мастацкія дэталі, важныя для паглыбленай характарыстыкі герояў; пашырыць уяўленні вучняў пра жанравыя асаблівасці эпічных твораў.

Ход урока
Урок пачынаецца з абмеркавання пытанняў:

1.
Чаму твор называецца «Жураўліны крык»?

2. Як паэтычна-сумны вобраз журавоў звязваецца пісьменнікам з вобразам Васіля Глечыка?

3. Якія думкі навявае Глечыку карціна адлёту птушак?

4.
Растлумачце, чаму твор заканчваецца шматкроп'ем.

Заключная гутарка па творы можа адбывацца прыкладна па наступных пытаннях:

1. Хто з герояў аповесці В. Быкава «Жураўліны крык» спадабаўся вам больш і чаму? Якія рысы яго характару падаліся вам найбольш прывабнымі? Ці хацелі б вы выхаваць іх у сабе?

2. Хто з герояў твора вам зусім не спадабаўся? Чым вы можаце аргументаваць сваё меркаванне?
3. Якія эпізоды твора вас найбольш уразілі і чаму? Сцісла перакажыце іх.

4. Як вы думаеце, ці мог быць іншым фінал у гэтым творы і чаму пісьменнік зрабіў яго менавіта такім?

Для глыбокага, змястоўнага адказу на гэтыя няпростыя пытанні і настаўнік, і вучні могуць звярнуцца да дапаможніка «Беларуская літаратура. 8 клас. Тэставыя і тэматычныя заданні».

На гэтым жа ўроку варта засяродзіць увагу васьмікласнікаў на жанравых асаблівасцях аповесці. Звяртаецца ўвага школьнікаў на тое, што «Жураўліны крык» твор, значна болыпы па паме-ры за тыя, што вывучаліся раней. Сюжэт аповесці складаецца, па сутнасці, з аднаго эпізода — група людзей пакінута на чыгуначным пераездзе, каб на суткі перакрыць дарогу ворагам. Але ў ім — шэраг чалавечых лёсаў, чалавечых характараў, пра жыццё герояў пісьменнік стараецца расказаць падрабязна, успамінаючы не толькі ваенныя, але і даваенныя падзеі. Таму твор і называецца аповесцю.

